
VIJEĆU FAKULTETA POLITIČKIH NAUKA UNIVERZITETA U SARAJEVU
Na osnovu člana 59. Statuta Univerziteta u Sarajevu, Senat je, na 25. elektronskoj sjednici održanoj 31.03.2021. godine Rješenjem broj: 01-3-132/21 donio Odluku o obrazovanju Komisije za ocjenu i odbranu doktorske disertacije mr. sc. Edina Jahića pod nazivom: „SUVERENITET I EVROPSKE INTEGRACIJE: OPSTOJNOST ILI POSTEPENI NESTANAK NACIONALNE DRŽAVE“, u sastavu: Dr. Nerzuk Ćurak, redovni profesor, predsjednik, Dr. Emina Kečo-Isaković, profesor emeritus, mentor, član, Dr. Nedžma Džananović-Miraščija, vanredni profesor, član i Dr. Elmir Sadiković, vanredni profesor, zamjenik člana.
Komisija je proučila rad o čemu podnosi Vijeću Fakulteta sljedeći:
IZVJEŠTAJ
1.  OSNOVNI PODACI O KANDIDATU:
Edin Jahić je rođen 22.12.1968. godine u Sarajevu. Osnovnu  i Srednju geodetsku školu završio je u Sarajevu. Upisao je 1990/1991. akademske godine studij politologije na Fakultetu političkih nauka Međunarodnog Islamskog Univerziteta u Kuala Lumpuru, Malezija. Diplomski rad na temu Međunarodni odnosi i diplomacija zemalja ASEAN-a odbranio je oktobra 1996. godine i stekao zvanje diplomirani politolog (nostrifikacija diplome urađena na Fakultetu političkih nauka u Sarajevu 1998. godine). 2000. godine upisuje interdisciplinarni međunarodni postdiplomski studij „Evropske studije“ koji zajednički izvode Univerzitet u Sarajevu i Univerzitet u Bolonji, Italija. U maju 2004. godine odbranio je magistarski rad s nazivom „Uticaj globalizacije na Evropsku konvenciju za zaštitu ljudskih prava i osnovnih sloboda“, čime je stekao naučni stepen magistra evropskih studija. 

Radno iskustvo:
Od marta 1998. do decembra 2008. godine radio je u Sarajevu kao uposlenik Evropske Komisije u BiH i obnašao je funkciju Koordinatora EU programa Tempus za BiH. Tempus je finansirao reformu visokog obrazovanja. Od 2008. do 2013. godine radi za Belgijsku firmu „Technopolis Consulting“ kao predstavnik za BiH.  Technopolis Consulting Group daje usluge kreiranja javnih politika u polju nauke, tehnologije i inovacija.  Od 2013. do danas radi za Holandsku konsultantsku kuću „Ecorys“ na projektima Evropske Unije, Svjetske Banke, Evropske Razvojne Banke i Ministrastva Vanjskih Poslova Velike Britanije. 
Aktivno se služi njemačkim i engleskim jezikom.
 Objavljeni radovi i članci u svojstvu autora:

· Current Status of Higher Education in Bosnia Herzegovina, DAAD, 2004.

· Student mobility in the European Higher Education Area 2010 – Country report BIH, DAAD, 2005. 

· Need analysis and setting up measures at Western Balkan Higher Education Institutions for enabling them to fulfil their central role in the national R&D system, WUS Austria, 2008.

· Stanje međunarodnog statusa BIH kao pomorske države, Voda i mi, Prof.dr. Munir Jahić i mr. Edin Jahić

· Problematika vodnog saobraćaja u BiH, Voda i mi, juni 2009, Prof.dr. Munir Jahić i mr. Edin Jahić

· RAZVOJ INDUSTRIJSKE POLITIKE U FEDERACIJI BIH, Strane investicije, decmbar 2008

· Instrument Evropske Komisije IPA (Instrument za predpristupnu pomoć) i mogućnosti njegovog korištenja za podršku financiranju razvoja i tranzicije Ekonomskog fakulteta u Sarajevu, maj, 2008.

· ECTS-Evropski sistem prenosa bodova na tehničkim fakultetima, Univerzitet u Sarajevu, Mašinski fakultet Sarajevo, 2007

· Priručnik za statistiku nauke, tehnologije i inovacija (NTI) u BiH, Brisel, Technopolis Group, 2010
2.  ANALIZA I OCJENA DOKTORSKE DISERTACIJE
Doktorska disertacija kandidata mr. sc. Edina Jahića napisana je na 215 stranica, od čega osnovni tekst čini 207 stranica,  podijeljenu u uvodni dio, devet poglavlja i zaključna razmatranja. Na kraju rada naveden je popis korištene literature (knjige, zbornici, časopisi, publikacije, izvještaji, dokumenti, rječnici, leksikoni i internet izvori),  na ukupno 11 stranica.
Lista literature korištene za izradu disertacije obuhvata: 140 knjige, 18 članka, studija, analiza i relevantnih izvještaja objavljenih u indeksiranim časopisima i publikacijama, dva leksikona te šest internet izvora. Korištena je aktuelna i referentna literatura iz oblasti istraživanja, ukupno 166 bibliografskih jedinica pri čemu je veliki broj na engleskom jeziku.

Doktorska disertacija sadrži: sažetak, summary, sadržaj, korištenu literaturu,  te deset međusobno povezanih poglavlja 1) Teorijsko-metodološki pristup istraživanja; 2) Evolucija suvereniteta: od vestfalskog mira do XXI stoljeća: put bez povratka; 3) Teorijski aspekti političkog suvereniteta u kontekstu evropskih integracija; 4) Ustavna autonomija i suverenitet država; 5) Evropske integracije i država; 6) Neke od ekonomskih politika EU (monetarna, zajednička poljoprivredna, industrijska politika i politika konkurencije); 7) Uticaj globalizacije na evropske integracije i državni suverenitet; 8) Breksit: odnosi Evropske unije i Velike Britanije; 9) Balkan – perspektive za ulazak u Evropsku uniju;  i  10) Zaključak.

U uvodnom dijelu rada, prvom poglavlju doktorske disertacije pod naslovom: Teorijsko-metodološki okvir istraživanja, sadržane su napomene o metodološkom okviru za izradu doktorske disertacije, a koje se odnose na problem i predmet istraživanja. Zatim je predstavljen generalni konceptualni okvir, istraživačka pitanja, hipoteze istraživanja, naučni i društveni ciljevi istraživanja. Na kraju poglavlja prezentirana je korištena metodologija istraživanja, dat je pregled strukture doktorske disertacije, očekivani naučni doprinos i društveni značaj doktorske disertacije, vremenski okvir istraživanja i definisanje pojmovno-kategorijalnog sistema.

Pri izradi naučno istraživačkog rada, na temelju metodoloških postulata i važećih metoda, a u vezi sa predmetom i ciljevima istraživanja, te postavljenim hipotezama, prezentirana je problematika zadate teme, što ukazuje na problematiku Suvereniteta i evropske integracije odnosno opstojnost ili postepeni nestanak nacionalne države. Metode istraživanja koje su korištene u istraživanju, formulisanju i prezentiranju rezultata istraživanja, predstavljaju kombinaciju više naučnih i istraživačkih metoda:osnovnih metoda, općenaučnih metoda i metoda koje su karakteristične za oblast političkih nauka odnosno politologije. Kombinovanje metoda je postulat pozitivne prakse u naučno-istraživačkom radu, a rezultira višim nivoom spoznaja, što implicira viši stepen relevantnosti istraživanja i konačnih rezultata. Sa svrhom rješavanja problema, postizanja ciljeva istraživanja, te testiranja postavljenih hipoteza, rad se sastoji od teorijskog i empirijskog dijela.

Na osnovu obrazloženja teme doktorske disertacije, te predmeta i problema istraživanja, kandidat je postavio osnovni cilj istraživanja:

odgovoriti na pitanje da li su i u kojoj mjeri evropske integracije oslabile suverenitet države, koji se nameće od samog nastanka Unije, a danas su sve izraženije nego ikad.

Iz ovako postavljenog osnovnog cilja proizilazi više dodatnih, posebnih ciljeva, od kojih su najznačajniji:

· u okviru pravnog i političko ekonomskog aspekta evropskih integracija, istražiti najvažnije fenomene državnog suvereniteta;

· objasniti državno centrični model i višeslojnu upravu i njen značaj za funkcioniranje modela EU;

· prikazati historijske faze razvoja evropskih integracija i promjena na državni suverenitet;

· ukazati na glavne odrednice koje donosi budućnost evropskih integracija i njen uticaj na položaj države i njenog suvereniteta u okviru EU;

· analizirati u kojoj mjeri su evropske integracije oslabile ili pak ojačale suverenitet države; 

· shvatiti suverenitet vezan za pojam nacija-država treba i dalje da ima ključnu ulogu u sistemu međunarodnih odnosa.

U skladu s definisanim problemom i utvrđenim ciljevima istraživanja prikupljeni su relevantni podaci. U svrhu dokazivanja postavljenih hipoteza korišteni su podaci prikupljeni metodom analize (sadržaja) dokumenata i metodom ispitivanja. Za verificiranje polaznih hipoteza, za prikupljanje podataka korištena je metoda analize (sadržaja) dokumenata. Zbog specifičnosti teme doktorske disertacije, radi dubljih propitivanja i dodatnih pojašnjavanja činjenica koje se odnose na predmet istraživanja korištena je i metoda ispitivanja. 

Shodno definisanim ciljevima te postavljenim istraživačkim pitanjama, kandidat je formulisao sljedeće istraživačke hipoteze koje zajedno čine početni istraživački model suvereniteta i evropskih integracija u kontekstu opstojnosti ili postepenog nestanka nacionalne države.
1. Generalna hipoteza

H0: Proces evropskih integracija, koji je nastao kao rezultat niza međuvladinih dogovora, nije uvećao, a niti održao bivšu autoritativnu kontrolu države na svojoj teritoriji i nad svojim državljanima, budući da su važna područja odlučivanja usmjerena na evropsku arenu gdje je suverenitet država razrijeđen kolektivnim odlučivanjem i ulogom nadnacionalnih institucija u kreiranju politika. Evropske države gube kontrolu nad posredovanjem svojih domaćih interesa zbog uticaja međunarodnih odnosa, ali one još uvijek predstavljaju realnu i stabilnu osnovu na kojoj se temelji cijeli proces evropskih integracija.

2. Posebne hipoteze

H1: Regionalne integracije mogu oslabiti poziciju države u nekim njenim tradicionalnim nadležnostima, ali zato omogućava Evropi stabilnost i uticaj u međunarodnim odnosima. Zajedničko tržište u znalajnoj mjeri pruža državama mehanizme zaštite kojim se mogu odbraniti od neizvjesnosti međunarodne trgovine i financijskih tokova i na taj način joj osigurava stabilnost. 

H2: Države sačinjavaju osnovne odluke o raspodjeli vlasti na nivou EU. Ugovori osnažuju države naspram domaćih političkih događanja mada države imaju tendenciju da iskažu svoju autonomnost po pitanjima vanjske politike, te budući da se EU bavi različitim pitanjima koja su ranije bile u nadležnosti samih država, EU je zapravo konsolidirala dominaciju države.

H3: Države su duboko ukorijenjene institucije koje regulišu široku sferu društvenog života. U posljednjoj četvrtini stoljeća država je proširila područje kontrole privatnog života, kao što su abortus, briga o djeci, pušenju kao i u oblasti okoliša, zaštite potrošača, te drugim sferama koje su bile neuređene ili uređene od strane ne državnih institucija. 

H4: Višeslojna uprava (Evropski parlament, Evropska Komisija i Vijeće) ima ograničeni značaj. Ona je u stanju odlučivati u ime zemalja članica samo onoliko koliko im to dozvoljavaju centralne Vlade, a njihova glavna svrha je olakšati pregovore međuvladinih institucija o smanjenju troškova. 

H5: Podnacionalni akteri (interesne grupe) imaju ograničenu moć u donošenju EU odluka, a ako i jesu u mogućnosti da izvrše bilo kakav uticaj onda je to rezultat njihove sposobnosti da utiču na centralne vlade tih zemalja.

H6: Izazovi globalizacije ozbiljno su narušili koncept državnog suvereniteta, čak i u, naizgled, neprikosnoveno državnoj djelatnosti poput vanjske politike. Države koje su odgovor našle u integracijama, u sferi vanjske politike kreirale su djelovanje nacionalnih diplomatija.

Indikatori

1. Razvijenost demokratije i bosanskohercegovačkog institucija;
2. Razvijenost legislative, ekonomske, vojne i političke moći država;
3. Razvijenost zakonodavno-pravnog okvira, stanja zaštite ljudskih prava i osnovnih sloboda;
4. Empirijski pokazatelji uticaja navedenog stanja na poziciju država u okviru EU integracionog procesa..
U skladu sa postavljenim hipotezama ilustrovan je ukupan model za ispitivanje. Nezavisne  varijable u provedenom istraživanju obuhvataju: tradicionalne nadležnosti države, odluke o raspodjeli vlasti u EU, uređenost državnih institucija, pregovori međuvladinih institucija o smanjenju troškova, podnacionalni akteri (interesne grupe) i koncept državnog suvereniteta.

Zavisne varijable istraživanja: uticaj regionalne integracije na državu, autonomnost vanjske poltike država, državna regulacija sfere društvenog života, ograničen značaj višeslojne uprave,  donošenje EU odluka i djelovanje nacionalnih diplomatija.

U drugom poglavlju s naslovom Evolucija suvereniteta: od vestfalskog mira do xxi stoljeća: put bez povratka – dat je prikaz definicija suvereniteta kao i različitosti između pravnog, ekonomskog i političkog suvereniteta. 

Zatim je obrađena tema spora između euroskeptika i federalista oko političko ekonomske i pravne suverenosti, fokusirajući se prvo na glvne zemlje članice Evropske unije, a zatim i na Uniju u cjelini. Struktura poglavlja će objasniti argumente za i protiv Evropske unije kao entiteta koji utiče na suverenost na državnoj razini i u kontekstu nadnacionalnog.

Teorijski aspekti političkog suvereniteta u kontekstu evropskih integracija je naslov trećeg poglavlja. Poglavlje se sastoji od dva glavna dijela. Prvi je akademske prirode i uvodi u teorijska razmatranja, hipoteze i konceptualni okvir rada. Glavni teorije evropskih integracija (federalizam, neofunkcionalizam, liberalni međuvladin dogovor i višeslojna uprava), usporedit će se jedni s drugim iz perspektive svojih teorijskih implikacija na dva modela političkog suvereniteta: centralno državnog i višeslojne uprave. Drugi dio je praktične prirode jer se bavi političkim primjenama donošenja odluka i provedbi nadležnosti unutar Evropske unije, na tri razine: Evropskom, nacionalnom i regionalnom novou.

Četvrto poglavlje Ustavna autonomija i suverenitet država je razmotralo dva izvora erozije državne vlasti (evropske integracije i regionalizam) i kao se one odnose na petnaest „starih“ država članica. Zatim, istražili su se ustavi država članica kao manifestacije državne autonomije (jedan od učinaka suvereniteta) kao i njihove pravne sisteme.

Proces evropskih integracija, koji je nastao kao rezultat niza međuvladinih dogovora, nije uvećao a niti održao bivšu autoritativnu kontrolu države na svojoj teritoriji i nad svojim pojedincima. Važna područja odlučivanja su usmjerena na evropsku arenu gdje suverenitet država je razrijeđen kolektivnim odlučivanjem i ulogom nadnacionalnih institucija u kreiranju politika. Takođe, evropske države gube kontrolu nad posredovanjem svojih domaćih interesa zbog uticaja međunarodnih odnosa. Poredeći dva aspekta evropskih integracija, državno centrični model i višeslojnu upravu, koje zastupaju dva najeminentnija autora u ovoj oblasti Britanski historičar Alan Milward i Američki politolog Andrew Moravcsik, koji objašnjavaju dosadašnji značaj i mogući scenario toka evropskih integracija objašnjen je u petom poglavlju Evropske integracije i država.

Šesto poglavlje Neke od ekonomskih politika eu (monetarna, zajednička poljoprivredna, industrijska politika i politika konkurencije) u potpunosti je posvećen ekonomskoj politici u okviru Evropske unije. Naravno da nije bilo mjesta da se posveti pažnja svim aktivnostima Unije na polju ekonomije, te su stoga izabrane one specifične oblasti pogodne da se kroz njih analiziraju aktivnosti Unije na koje se cjeline u okviru ovog poglavlja direktno ne odnose. Monetarna politika analizira se kao jedan uspješan, ekonomski koristan ali politički kontroverzan razultat evropskih integracija.

Zajednička poljoprivredna politika bila je potreba Unije, postigla je ciljeve zbog kojih je ustanovljena ali predstavlja jedan od najčešćih razloga sporenja između članica Unije. Politika konkurencije i industrijska politika posmatraju se kroz prizmu jedinstvenog evropskog tržišta, projekta koji je Evropskoj uniji, tada Zajednici omogućio izlaz iz nastale ekonomske krize 70-ih i 80-ih godina 20-og stoljeća. Zanimljivo je vidjeti kako se ostvarivanje jedinstvenog tržišta odrazilo na politiku konkurencije i industrijsku politiku. U ovom poglavlju je napravljen prikaz ekonomskog aspekta te koliko je proces integracija svrsishodan i u nekim situacijama neminovan, kao što je to bilo prilikom stvaranja jedinstvenog tržišta i naravno koliko on utiče na gubitak suvereniteta država kao što je zadnji primjer finansijskog kolapsa Grčke iz 2011. godine.

U sedmom poglavlju Uticaj globalizacije na evropske integracije i državni suverenitet razmatra se oblast političke normativne teorije, i to prije svega u okviru problema vezanih za analizu pojma suvereniteta države i teorije međunarodnih odnosa, na adekvatan način je pojmovno odgovoreno na političke i ekonomske fenomene u svijetu koji se u stručnoj literaturi, a i u javnosti uopšte, često jednim imenom nazivaju „globalizacija“. Razmotreno je prije svega klasično shvaćen pojam suvereniteta i ispitano kakvu ulogu taj pojam može da ima u jednoj normativnoj viziji savremenih međunarodnih odnosa.

U osmom poglavlju Brexit: odnosi Evropske Unije i Velike Britanije obješnjavaju da je Brexit opipljiv primjer postojanja alternativa, da je moguće djelovati i sarađivati sa EU bez odustajanja od ovlasti u kontinuitetu kao u Evropskom ekonomskom prostoru. Naprotiv: sporazum o Brexitu zasniva se na britanskom suverenitetu "i redovnoj autonomiji".
U devetom poglavlju Balkan – Perspektive za ulazak u Evropsku Uniju razmatraju se trenutačni odnosi EU sa pojedinačnim zemljama Zapadnog Balkana koje ukazuje na ne postojanje jedinstvene volje evropskih zemalja da dozvoli ulazak zemalja Zapadnog Balkana u EU. To je konkretno demonistrirano kroz pripreme samita EU i Balkanskih zemalja održanog 6. oktobra 2021. na Brdu kod Kranja  gdje 27 država-članica nakon maratonskih pregovora u kojima su jedne insistirale na jasnoj poruci da će Zapadni Balkan biti dio EU, a druge odbijale samu pomenu proširenja – došle do kompromisa da u tekstu deklaracije ipak stoji riječ „proširenje“, ali uz jasna uslovljavanja po pitanju političkih i ekonomskih kriterija koje zemlje-kandidati moraju da ispune i uz naglašavanje prioriteta „jačanja integracija i kapaciteta apsorpcije novih članica“ od strane same EU. Međutim, ni tu nije kraj specifičnom EU formalizmu, pa se u najavi samita posebno naglašava da „proces proširenja neće naći na agendi“.
Završno poglavlje, predstavlja Zaključak, u kojem se koncizno formuliraju i prezentiraju najvažniji rezultati naučnih istraživanja koja su proizašla iz sistemskog pregleda literature, a kojima je dokazivana postavljena generalna hipoteza. U ovom poglavlju se koncizno formuliraju i prezentiraju najvažniji rezultati naučnog istraživanja, proizašli iz sistemskog pregleda literature, kao i zaključaka provedenog emiprijskog istraživanja. Također, istaknute su i smjernice koje bi trebalo slijediti u budućim istraživanjima predmetne problematike.

Rezultati istraživanja zasnivaju se na analizi podataka dobijenih analizom dostupnih izvora kako na engleskomm tako i na bosanskom jeziku. 

Za analizu svake od prethodno navedenih oblasti, definisan je set pitanja/tvrdnji kako bi se ispitale generalna, kao i prva, druga, treća, četvrta, peta i šesta pomoćna hipoteza. Prikupljeni podaci analizirani i interpretirani teoretski, na osnovu kojih se došlo do potrebnih zaključaka. 

Na osnovu rezultata istraživanja Suverenitet i evropske integracije: opstojnost ili postepeni nestanak nacionalne države, utvrđeno je da su potvrđene sve polazne hipoteze.

Preporuke su zažete u zaključku, koje mogu doprinijeti budućim ustavnim i upravnim reformama, te integracijskim procesima:
1. Nadnacionalno; U novijoj interpretaciji, pojam nadnacionalnog dobija dodatnu dimenziju: veže se uz pojam upravljanja ili vladavine (governance). Na taj način se potcrtava uspostava supranacionalnih pravila i političke zajednice, a sam pojam supranacionalnih upravljanja prerasta u svojevrsni simbol novijih nefunkcionalnih pristupa integraciji u okviru Evropske unije. U svakom slučaju, ono što karakteriše nefunkcionalistička teorijska objašnjenja Evropske unije jeste dovođenje u sumnju tradicionalnog stava o vodećoj ulozi nacionalne, suverene države u procesima međunarodnog povezivanja, odnosno tzv. realističnog pristupa fenomenu međunarodne saradnje i regionalnog povezivanja. Ili, gledano iz drugog ugla, nefunkcionalizam je u znaku vjere u sposobnost međunarodnih, transnacionalnih, institucija da samostalno oldučuju i djeluju. 

2. Sistem upravljanja Evropske unije; Kroz predmetno istraživanje, napravljen je uvid u sistem upravljanja Evropske unije, te su istražene implikacije institucionalnih aranžmana i aranžmana odlučivanja EU na suverenitet država. U tu svrhu, ispitano je niz teorija o evropskim integracijama primijenjenim na odabir razvoja savremenih EU integracija koji su imali različite učinke na suverenitet država članica. Istaknuto je koja je to veza između ovih teorija kako bi se pokazalo kako se trenutna politička organizacija vlasti u Evropskoj uniji kvalifikuje kao „zajednički suverenitet“ u praksi. Pritom su preispitani stupovi teorija integracije, istraženi koncepti „integracija“ i „suvereniteta“; i predstavljena tri nivoa razvoja koji se koriste za uokvirivanje šire i dublje integracije i njenih učinaka na države članice koji rezultiraju prijenosom i dijeljenjem suvereniteta. Iznesene su tri teorije o evropskim integracijama iz kojih se ispitalo u kojoj mjeri je suverenitet država članica Evropske unije ustupljen nadnacionalnoj politici Evropske unije. Nakon toga problematizovani su pojmovi „integracija“ i „suverenitet“. Kroz rad su se problematizirali aspekti ovih područja koji bi se mogli podrazumijevati ili koji bi, putem prethodno predstavljenih teorija, mogli proizvesti pretpostavke koje bi u konačnici trebale razjasniti. U isto vrijeme, ovi bi se pojmovi mogli i dalje konceptualizirati tako da se lako priklone i raspravljenim teorijama i empirijskim zbivanjima. Identificirani su divergentni kanali razvoja, ocrtavajući veze između svakog teorijskog stava i ovog razvoja u kontekstu evropskih integracija. 

3. Suverenitet država članica Evropske unije; Evropska unija je pokazala značajan nivo prihvaćanja interesa i želja država, kao i poddržavnih aktera. Na naddržavnom nivou, Evropska unija je značajno uticala na države članice u pravnim i ustavnim pitanjima, ali također je pružila državama članicama priliku da izraze svoje normativne stavove kako bi blokirale pokušaje Evropske unije na usklađivanju kroz svoje regulatorne pristupe. Događaji takođe pokazuju da se ne može pružiti bezuvjetna podrška bilo kojoj pojedinačnoj teoriji evropskih integracija i da se računi suvereniteta putem pojedinačnih teorijskih prikaza pokazuju prilično reduktivnim i jednodimenzionalnim.

4. Kontrola nad posredovanjem interesa EU; Evropske države gube kontrolu nad posredovanjem svojih domaćih interesa zbog uticaja međunarodnih odnosa, ali one još uvijek predstavljaju realnu i stabilnu osnovu na kojoj se temelji cijeli proces evropskih integracija“, uspješno je potvrđena. Historijski gledano, kao samosvojne etničke zajednice evropski narodi nisu međusobno istovjetni, upravo zbog različitosti svojih identiteta. S druge strane, naciju karakterišu zajednički životni interesi, privredni, teritorijalni i kulturalni. Nacija predstavlja političku individualnost, koja je tokom vremena dostigla zadovoljavajući stepen etničke, jezičke, kulturne, teritorijalno - političke i ekonomske integracije. U stalnoj dinamici, nacija ili se gradi ili se razgrađuje. Nacija predstavlja svakodnevni plebiscit svojih članova u pogledu zajedničke budućnosti. 

5. Suverenost; Suverenost predstavlja pravo države na nezavisnost od vanjskog miješanja u njene unutrašnje poslove. U ideologiji apsolutizma se nalaze korijeni suverenosti. Terminom suverenost se obilježava položaj subjekta, organa ili organizacije u odnosu na druge subjekte, organe ili organizacije. Subjekat koji je suveren ima najjaču vlast, samostalan je i nezavisan. Državni organi imaju zadatak da poštuju pravne norme koje su prethodno usvojene te je na taj način država pravno ograničena. Međusobni odnosi država određuju se ugovorima i drugim aktima. Sve dok država raspolaže monopolom fizičke sile (jedan od primjera je bivša Jugoslavija) kako bi mogla da vrši svoju vlast, ona je suverena. Kada je državni monopol ugrožen, dolazi do nemogućnosti vršenja državne vlasti, te država počinje da gubi suverenitet. Ipak, male države putem prenošenja normi ostvaruju svoj značajniji međunarodni uticaj. Suverenost je jedna od najsloženijih i po sadržaju najbogatijih teorijsko-pravnih kategorija. Suverenitet, kao i država, nije ništa drugo nego centar pravnog uređenja. To je onaj centar iz koga zrače, ili se smatra da zrače, one norme koje obrazuju to pravno uređenje. U savremenom svijetu, sve češći su napadi na suverenost, u obliku težnji za uspostavljanjem kontrole nad suverenim aktima tuđe državne vlasti. Tako su prisutni zahtjevi ultimativne prirode, traženje privilegovanog statusa za diplomatsko osoblje, prijetnje zvaničnog karaktera, neprijateljska propaganda i drugo. Napad na suverenost može se izvršiti i ekonomskom blokadom. Suverenost države danas se svodi na njenu nezavisnost od vanjskog miješanja a kao primjer može poslužiti slučaj Bosne i Hercegovine i Ustavnog suda BiH. To je vrhovna vlast nad svim licima i stvarima u granicama svoje teritorije i obično se naziva teritorijalnom suverenošću. Ona je jedino ograničena važećim pravilima međunarodnog prava. Personalna suverenost se ogleda u vrhovnoj vlašću države nad svojim državljanima ma gde se oni nalazili. I teritorijalna i personalna nadležnost mogu bitiž isključiva, konkurentna i ograničena.

5. Proces usklađivanja monetarnih politika; U državama evropske ekonomske i monetarne unije, u Bosna i Hercegovina proces usklađivanja monetarnih politika teče relativno sporo.  Kako bi Bosna i Hercegovina ušla u proces monetarne integracije Evropske unije propisana su i posebna pravila funkcionisanja, kako bi se lakše prilagodile simetričnim i asimetričnim šokovima bez značajnijih promjena nacionalnog deviznog kursa. Ugovorom iz Lisabona predviđa se ukidanje trostupne strukture Evropske unije, te se na taj način kreiralo jedinstveno područje slobode pravde i sigurnosti. Predviđeno je da se odluke za ova pitanja donose kvalifikovanom većinom uz su odlučivanje sa Evropskim parlamentom. Lisabonski ugovor sadrži i klauzulu o mogućnosti da država članica legalno i formalno završi članstvo u Evropskoj uniji. Bosna i Hercegovina i u ovom polju znatno kasni posebno kada je u pitanje poštivanje osnovnih prava i sloboda a tome najviše kako se nije implementirala presuda Evropskog suda za ljudska prava „Sjedić-Finci“.

6. Integraciju potencijalnih država članica; Zbog pandemije koronavirusa ekonomija država Evropske unije će imati još veći pad nego što se to ranije očekivalo. Pandemija je prouzrokovala ogromne zastoje kako u poslovnom tako i javnom životu, a mjere se tek od nedavno počinju ublažavati a što se odrazilo i na sporiju integraciju potencijalnih država članicu u EU. Kako se procjenjuje, ekonomija 27 članica Evropske unije ove godine će se smanjiti za 8,3 posto. Najveća evropska ekonomija Njemačka zbog pandemije je u dubokoj recesiji a njena ekonomska učinkovitost se naglo smanjuje dok državni budžet lagano ide u minus. To je dovelo do stavljanja u drugi plan integraciju potencijalnih država članica za priključenje u Evropsku uniju. Osim toga, u cilju suzbijanja širenja koronavirusa pojedine države svijeta se u potpunosti zatvaraju te se uvode razne mjere ograničenja. Među najaktivnijim na ovom polju su Sjedinjene Američke Države, Indija, Brazil, Velika Britanija, Rusija i Francuska među najpogođenijim su državama kada je u pitanju rast pandemije koronavirusa. Kada su u pitanju perspektive balanskih država za ulazak u Evropsku uniju, one su i dalje neizvjesne jer od 2016. godine, ukupno šest balkanskih zemalja i Turska pregovaraju o članstvu ili su u različitim fazama pripreme za moguće članstvo. Nezavisno o svojim političkim usmjerenjima vlade država članica, dobro znaju da je razdoblje apsolutnog nacionalnog suvereniteta prošlo. Stalna interakcija nacionalnih i zajedničkih interesa, kojom se uz poštivanje raznolikosti nacionalnih tradicija stvara i vlastiti identitet Unije, još uvijek predstavlja primarnu vrijednost. 

7. EU integracije; Bosna i Hercegovina 2008. godine potpisuje Sporazuma o stabilizaciji i pridruživanju sa EU te 2016. godine podnosi zahtjev za članstvo u EU.  Ipka, Bosna i Hercegovina je još daleko od nivoa razvoja proizvodnih kapaciteta i nivoa konkurentnosti koji su imale ranije članice u vrijeme kada su pristupale Evropskoj uniji. Ipak, Bosna i Hercegovina mora da održi fokus na EU integracijama, dobije status zemlje kandidata za članstvo u EU, počne otvarati poglavlja pravne stečevine EU-a te postane članicom WTO-a. Integracija  i učlanjenje Bosnu i Hercegovinu u Evropsku Uniju je  strateški cilj te ona u ovoj fazi vrši usklađivanje zakonodavstva  sa pravom Evropske Unije što znači prvenstveno, izmjene Dejtonskog ustava.
Mišljenje i prijedlog Komisije

Doktorska disertacija Edina Jahića, mr. politologije, predstavlja originalan naučno-istraživački rad sa izuzetno aktuelnom temom, i ista je od velikog značaja za istraživanje svih drugih negativnih pojava pri funkcionisanju organa uprave na svim nivoima vlasti u Bosni i Hercegovini.

Na osnovu iznesenog prikaza doktorske disertacije kandidata Edina Jahića, mr. politologije, smatramo da je kandidat, na osnovu provedenog istraživanja, dokazao da uspješno koristi naučnu metodologiju u uspostavljanju teorijskog i praktičnog koncepta istraživanja, njegove metodološke razrade i praktične primjene. Navedeni rad u potpunosti udovoljava standardnim propozicijama naučno istraživačkog rada, što podrazumijeva ispravnost postavljenih istraživačkih hipoteza, odgovarajuću strukturu i sadržaj rada, kvalitetnu analitičku podlogu i relevantnost primjenjenih naučnih metoda. Pitanja analizirana i obrađena u okviru ove disertacije su veoma značajna, ako se ima u vidu značaj suvereniteta i evropskih integracija. Valja istaći kako su u radu istražene savremene pravne teorije koje objašnjavaju suverenitet s obzirom na njegove razvojne trendove te se daje odgovor na na pitanje budućnosti koncepta suvereniteta. Nekoliko je teorijskih pristupa ovom problemu. Stoga, ovaj rad pored sistematske analize tretirane problematike, pruža spoznaju o relevantnosti pravnih i političko-ekonomskih aspekata evropskih integracija i njihov uticaj na državni suverenitet, u smislu opstojnosti ili postepenog nestanka nacionalne države. Za Bosnu i Hercegovinu obrada ove teme može biti posebno značajna zbog ukazivanja na pitanje da li su i u kojoj mjeri evropske integracije oslabile suverenitet države, koji se nameće od samog nastanka unije, a danas su sve izraženije nego ikad. Obrada ove teme, između ostalog, upućuje na razumjevanje pitanja koja trebaju biti predmet sadašnjeg i budućeg pravno-političkog razmatranja i dogovaranja, od pitanja koja već imaju adekvatnu pravnu valorizaciju. Time bi doktorska disertacija imala uz akademski i praktični značaj i vrijednost. Kandidat je u izradi doktorske disertacije kreirao adekvatan dizajn kvalitativnog istraživanja i korektno primijeno odabrane metode naučno-istraživačkog rada. Kandidat je jasno pokazao da vlada odgovarajućim metodama naučno-istraživačkog rada, te da posjeduje sposobnost jasne eksplikacije analiziranih pojava, njihovog povezivanja i izvođenja relevantnih zaključaka. Radna verzija doktorske disertacije mr. Edina Jahića je upućena na Univerzitet u Sarajevu na softversku detekciju plagijarizma. Softver za detekciju potencijalnog plagijarizma izdvaja i dijelove teksta kao potencijalni plagijat osnovnih i često korištenih pojmova (poput Suverenitet, nazivi institucija, nazivi zakona i drugih pravnih izvora). Pored navedenog softver je označio kao potencijalni plagijarizam navođenje literature u fusnotama ili popisu literature, a riječ je o popularnim ili često citiranim radovima iz određenih baza podataka. Kandidat je uz dužnu pažnju pod nadzorom mentora pristupio provjeri svake stavke i učinio ispravke više tehničke nego li suštinske naravi u svojoj disertaciji.
Istraživački prilaz postavljenom problemu, ciljevima i hipotezama u prijavi doktorske disertacije se može označiti kao doprinos rasvjetljenju aktuelnih pitanja vezanih za jedno od ključnih pitanja u radu a to je kako učiniti kompatibilnim različite zahtjeve za vrhovnom vlašću upućene od strane Evropske zajednice i nacionalnih država. Navedeni istraživački rad ukazuje da problem pitanje ima li u Evropi suverenih država s obzirom da je Ugovor iz Maastrichta o Evropskoj uniji iz 1992. (stupio je na snagu 1.11.1993.) uveo novu dimenziju integracijskog procesa. Mnogi autori ukazuju na značajne promjene u suverenitetu država članica Evropske unije koje su putem osnivačkih ugovora prenijele velik dio svojih suverenih ovlasti na Evropsku uniju te ne mogu više proizvoljno regulisati niz pitanja koja su ranije potpadala pod isključivu nadležnost država. Iako su državni teritoriji precizno određeni, granični prijelazi nestali su s unutrašnjih granica Evropske unije, a stvoreno je i evropsko državljanstvo. Kao jedan od osnovnih faktora integracije, pojavljuje se stvaranje jedinstvenog evropskog pravnog sistema. Unutar ovog rada sagledane su savremene pravne teorije koje tretiraju suverenitet a u skladu s novim razvojnim trendovima. Nekoliko je teorijskih pristupa ovom problemu. Prvi je daljnje podržavanje ideje apsolutnog i jedinstvenog suvereniteta. Države članice i pored promjena, imaju suverenitet u tradicionalnom smislu ustavnog i međunarodnog prava. On se može pronaći u odlukama nacionalnih sudova a najindikativniji je odluka Ustavnog suda Njemačke u predmetu Maastricht. U odluci Ustavni sud Njemačke potvrdio je ustavnost ratifikacije Ugovora iz Maastrichta o Evropskoj uniji. „Obavljanje suverenih vlasti putem saveza država (Staatenverbund) poput Evropske unije temelji se na dopuštenju država koje ostaju suverene i koje u međunarodnim stvarima uglavnom djeluju kroz svoje vlade i nadziru proces integracije“. Ako se prihvati ovo gledište, evropsko pravo može se objasniti kao međunarodno pravo a koje uređuje odnose između suverenih država. Evropska unija, kao i ostale međunarodne organizacije, izvodi sve svoje ovlasti od država članica. Ovlasti i funkcije međunarodnih organizacija ograničene su i određene njihovim osnivačkim ugovorima. Drugi teorijski pristup se tiče ideje kako više nema suverenih država u Evropi i njemu se može prigovoriti da odbacuje koncept suvereniteta te zanemaruje njegovu njegovu centralnu ulogu ulogu koju od 16. stoljeća ima u pravnoj i političkoj nauci i političkim raspravama. Suverenitet je u značajnoj mjeri ukorijenjen u političkoj i pravnoj misli da njegovo promijenjeno značenje, odnosno eventualno napuštanje u savremenom svijetu, zahtijevaju detaljno teorijsko razmatranje. Savremene okolnosti traže napuštanje jedinstvenog i apsolutnog suvereniteta. U novom svjetskom poretku države više nisu jedina mjesta gdje možemo pronaći suverenitet, već postoji mnoštvo izvora prava i moći. Ustavni pluralizam predstavlja supostojanje autonomnih ustavnih poredaka u istoj političkoj i pravnoj zajednici i na istom teritoriju. U tom smjeru je i ovo istraživanje, koje pokušava obuhvatiti sve bitne aspekte koncepta suvereniteta koji je ustvari način objašnjenj interakcije između nekoliko aktera u okviru Evropske zajednice. 
Na temelju iznesenog, Komisija predlaže Vijeću Fakulteta političkih nauka Univerziteta u Sarajevu da prihvati ovaj Izvještaj i da pozitivnu ocjenu doktorske disertacije kandidata Edina Jahića, mr. politologije, pod naslovom Suverenitet i evropske integracije: opstojnost ili postepeni nestanak nacionalne države i zakaže javnu odbranu.

